Ktheva sytë nga Gjergj Kastrioti. Fytyra e tij shprehte habi. Ndoshta ende s'i besohej si ishte e mundur që i hipur mbi dy rrota njeriu jo vetëm që nuk rrëzohej, por mund të vraponte edhe me shpejtësi. E njëjta habi vërehej edhe në fytyrat e atyre që e shoqëronin si dhe në fytyrën e Ndrekës së Lushajve.

Të gjithë prisnim në ankth, me sytë ngulur nga drejtimi i kundërt prej nga pritej të vinin dy garuesit. Pa e kuptuar shtrëngoja fort grushtat sikur me to desha t'i ndihmoja Pendëkuqit në garën me lajmësin më të shpejtë të Gjergj Kastriotit.

Pas pak, andej nga pritej të vinin ata të dy, njerëzit nisën të lëviznin dhe të lëshonin britma nxitëse. Që do të thoshte se ata ishin duke ardhur. Ja tek u duk njëri prej tyre në krye të rrugës! Picërrova sytë për të parë cili ishte. Dhe oh! Zemra më rrahu fort. Ai ishte Pendëkuqi! Duke u mëshuar me sa mundte pedaleve. Gati i ngritur në këmbë, pa u ulur në shalën e biçikletës, Pendëkuqi po përshkonte metrat e fundit dhe po afrohej me shpejtësi drejt nesh. 

